
Sidang Jemaah yang dirahmati Allah,
Bertagwalah kepada Allah SWT dengan melaksanakan segala perintah-Nya
dan menjauhi segala larangan-Nya. Khutbah pada hari ini bertajuk

“Selamat Dengan Sepakat”.

Sidang Jemaah yang dirahmati Allah,
Islam amat menekankan soal kesepaduan dan kesepakatan antara sesama
manusia. Bahkan, Islam yang disyariatkan oleh Allah SWT ini juga
menjamin kesejahteraan dan rahmat kepada seluruh alam. Islam telah
menyatupadukan banyak pihak dengan sifat rahmat, keadilan dan
kebenaran yang menjadi tunjang utamanya. Allah SWT memerintahkan kita
untuk saling membantu dan bertolongan antara satu sama lain dalam
perkara-perkara kebaikan sebagaimana firman-Nya:

Maksudnya: “Dan hendaklah kamu bertolong-tolongan untuk membuat
kebajikan dan bertakwa, dan janganlah kamu bertolong-tolongan pada
melakukan dosa (maksiat) dan pencerobohan. Dan bertakwalah kepada
Allah, kerana sesungguhnya Allah Maha Berat azab seksa-Nya (bagi

sesiapa yang melanggar perintah-Nya).” (Surah ali Imran ayat 2)

Allah SWT juga telah melarang keras manusia untuk bertelingkah dan
berbantah-bantah. Sikap suka saling berbantah antara satu sama lain
hanya akan melemahkan kesatuan dan kesepaduan. Firman Allah SWT

yang dibacakan pada awal khutbah tadi bermaksud;

Maksudnya: “Dan taatlah kamu kepada Allah dan Rasul-Nya, dan
janganlah kamu berbantah-bantahan; kalau tidak nescaya kamu menjadi

lemah semangat dan hilang kekuatan kamu, dan sabarlah (menghadapi

segala kesukaran dengan cekal hati); sesungguhnya Allah beserta orang-

orang yang sabar.” (Surah al-Anfal ayat 46)

Sidang Jemaah yang dirahmati Allah,

Ketika kita masih lagi bertungkus-lumus memutuskan rantaian jangkitan
Covid-19, sebahagian kita masih lagi sibuk bertelagah dan menuding jari
mencari salah. Sedarlah bahawa masalah tidak akan selesai dengan kita
menuding jari kepada pihak lain, bahkan ia hanya akan merumitkan lagi

keadaan.

Sepatutnya, dalam keadaan sebegini kita perlu menepikan terlebih dahulu
sebarang perbezaan. Tumpuan seharusnya diberikan kepada usaha
memerangi jangkitan wabak penyakit dan kepatuhan kepada garis panduan

dan S.0O.P yang telah ditetapkan.

Keutamaan kita pada waktu ini juga ialah untuk memutuskan rantaian
jangkitan, memulihkan ekonomi rakyat dan negara, serta menstabilkan
semula negara. Namun, kerana wujudnya perasaan tamak, fanatik, dan
rakusnya pada kuasa, menyebabkan sebahagian kita bertindak melulu

tanpa memikirkan kesan dan akibatnya.

Ingatlah bahawa Rasulullah SAW juga telah mengingatkan kepada kita
supaya tidak memudaratkan orang lain, sama ada orang Islam mahupun
orang kafir. Semua tindakan kita itu nanti akan dipertanggungjawabkan di
hari akhirat kelak. Sabda Rasulullah SAW:

Mafhumnya: “Barangsiapa yang memudaratkan orang lain, maka Allah
akan mendedahkan mudarat padanya. Barangsiapa yang menyusahkan
orang lain, Allah boleh menyusahkan urusannya.” (Hadis riwayat al-
Tirmidzi)

Justeru, atas dasar cinta dan kasih kerana Allah SWT, saya ingin menyeru
saudara-saudaraku sekalian, marilah — tanpa mengira kedudukan kita —
bersama-sama memerangi pandemik wabak Covid-19 dengan mematuhi
S.0.P, dan garis panduan yang telah ditetapkan. Bersatu padulah kita
dalam mendepani wabak dan musibah yang berlaku. Hentikanlah
pertelingkahan dan perbalahan kerana saling menuding jari antara satu
sama lain tidak akan menyelesaikan masalah. Para pemimpin juga harus
menunjukkan contoh teladan yang baik kepada rakyat, begitu juga dengan
rakyat sekalian agar terus memastikan pematuhan disiplin dan kawalan
kendiri yang baik. Berilah kerjasama dengan mematuhi arahan yang
dikeluarkan oleh pihak berkuasa bagi mengelakkan kita dari memberikan
mudarat kepada orang lain atau menyusahkan tugas pengamal kesihatan.
Yakinlah kepada Allah, bahawa kita akan selamat dengan bersepakat.

Insya-Allah.

Firman Allah SWT:

Maksudnya: “Wahai orang-orang yang beriman, bertakwalah kepada Allah,
dan katakanlah perkataan yang tepat - benar (dalam segala perkara).
Supaya Dia memberi taufig dengan menjayakan amal-amal kamu, dan
mengampunkan dosa-dosa kamu. Dan (ingatlah) sesiapa yang taat kepada
Allah dan Rasul-Nya, maka sesungguhnya dia telah berjaya mencapai

sebesar-besar kejayaan.” (Surah al-Ahzab ayat 70-71)

Ya Allah! Kurniakanlah kepada kami kesejahteraan, keamanan, keselamatan serta
lindungilah kami daripada bala bencana dan wabak penyakit berbahaya khususnya
Covid-19.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami
mengadu dan memohon pertolongan.

